
    KENYATAAN MEDIA 

Lima Tindakan Segera Menangani Banjir di Kuala Lumpur dan Selangor 

23 Ogos 2026 

 

Kerajaan Negeri Selangor dan Kerajaan Persekutuan melalui Jabatan Wilayah 
Persekutuan telah mencapai persetujuan berkaitan 5 perkara utama supaya 
mengurangkan insiden banjir kepada rakyat di Lembah Klang. 
 

Keperluan mendesak ini didorong faktor bahawa 3 daripada 10 rakyat Malaysia 
merupakan penduduk di Negeri Selangor dan Wilayah Persekutuan Kuala Lumpur, 
dan rakyat di kedua-dua kawasan ini menyumbang 41.7% kepada keseluruhan 
ekonomi Malaysia. 
 

YAB Dato’ Seri Amirudin Shari, Dato’ Menteri Besar Selangor, dan YB Hannah Yeoh, 
Menteri di Jabatan Perdana Menteri (Wilayah Persekutuan) bersepakat supaya 
Selangor dan Kuala Lumpur harus menggembleng tenaga bagi menguruskan saliran 
air dari kawasan Hulu Selangor yang mengalir melalui Kuala Lumpur seterusnya tiba 
di lokaliti selatan. 
 

Persetujuan dasar yang dicapai merangkumi pengurusan tanah, kapasiti takungan, 
ruang hijau, pembangunan bandar secara mampan dan pengaliran air. 
 

Lima tindakan yang dipersetujui adalah seperti berikut: 
 

1. Mesyuarat Teknikal dalam tempoh dua minggu 
 

Mesyuarat susulan bagi pasukan teknikal akan diadakan dalam tempoh dua 
minggu bagi memperincikan lokasi, skop projek, anggaran kos, sumber 
pembiayaan dan kaedah pelaksanaan. 
 

Perincian awal akan disediakan sebelum sesi Parlimen yang akan datang dan 
pembentangan Belanjawan 2027. Mesyuarat berkala turut akan diadakan bagi 
memantau kemajuan dan menyelesaikan perkara berbangkit. 
 

2. Kajian kapasiti Empangan Batu dan Empangan Klang Gate 
 

Kedua-dua pihak bersetuju bahawa satu kajian terhadap kapasiti Empangan Batu 
dan Empangan Klang Gate perlu dibuat bagi menilai sama ada kapasiti sedia ada 
mencukupi untuk keperluan pengurusan air bagi tempoh 20 hingga 30 tahun akan 
datang. 
 

3. Pengenalpastian lokasi kolam takungan banjir baharu 
 

Agensi teknikal berkaitan akan mengenal pasti lokasi yang sesuai di kawasan hulu 
sungai bagi pembinaan kolam takungan banjir baharu termasuk di Selangor. 
 

Penilaian akan meliputi kesesuaian teknikal, status tanah, kesan terhadap alam 
sekitar dan masyarakat setempat serta keupayaan lokasi tersebut mengurangkan 
risiko banjir. 

4. Peningkatan kapasiti tiga kolam sedia ada 
 

Jabatan Pengairan dan Saliran Selangor akan mengenal pasti tiga kolam sedia 
ada yang sesuai untuk dinaik taraf bagi meningkatkan kapasiti takungan. 

 

Tiga kolam tersebut ialah Kolam Kampung Laksamana, Kolam Sungai Kertas dan 
kolam di Bukit Lagong. 
 

Kolam di Bukit Lagong terletak dalam kawasan hutan simpan yang perlu 
dinyahwartakan bagi membolehkan kawasan tersebut digunakan sebagai kolam 
takungan. 

 

5. Penyelarasan kerja pengorekan sungai dan pembuangan kelodak 
 

Jabatan Pengairan dan Saliran Selangor bersama Jabatan Pengairan dan Saliran 
Wilayah Persekutuan Kuala Lumpur akan menyelaras pengenalpastian sungai di 
Kuala Lumpur dan Selangor yang memerlukan kerja pengorekan dan 
pengeluaran kelodak. 
 

Jabatan Pengairan dan Saliran Wilayah Persekutuan Kuala Lumpur juga akan 
membantu mengenal pasti tapak khas seluas 30 ekar yang sesuai bagi 
pembuangan sisa korekan kelodak di Selangor. 
 

Pemilihan tapak akan mengambil kira kesesuaian teknikal, status tanah, kaedah 
pengurusan kelodak serta kesannya terhadap alam sekitar dan kawasan 
berhampiran. 
 

Setiap tindakan akan diperincikan mengikut lokasi, agensi pelaksana, anggaran 
kos, sumber pembiayaan dan tempoh pelaksanaan. 
 

Kerajaan Negeri Selangor dan Jabatan Wilayah Persekutuan akan meneruskan 
penyelarasan bersama agensi teknikal berkaitan bagi memastikan pengurusan 
banjir, pembangunan bandar dan perlindungan ruang hijau dirancang secara 
seimbang dan mampan. 
 

Keutamaan kedua-dua pentadbiran adalah untuk mengurangkan risiko banjir, 
mengukuhkan daya tahan bandar, dan mengurangkan keresahan penduduk 
Kuala Lumpur dan Selangor apabila musim hujan, sekaligus meningkatkan kualiti 
hidup rakyat melalui perancangan yang lebih proaktif, tersusun dan bersepadu. 

 
 
 
YAB DATO’ SERI AMIRUDIN BIN SHARI 
MENTERI BESAR SELANGOR 
 
YB HANNAH YEOH 
MENTERI DI JABATAN PERDANA MENTERI   
(WILAYAH PERSEKUTUAN) 
 

 

 


